
PRAKATA

Pemikiran Keamanan dan Kesejahteraan Insan merupakan buku pertama 
pusat PEMIKIR yang dihasilkan daripada kompilasi pembentangan ilmiah 
yang terdiri daripada tokoh ilmuan dan wacana eksklusif rakan pendidik 
Universiti. 

Perbincangan ilmiahnya merupakan satu wacana penting dalam 
memartabatkan kerangka pemikiran masyarakat yang berteraskan 
nilai keinsanan di Malaysia. Buku ini membincangkan secara ringkas 
pengenalan bentuk pemikiran semasa dan isu berkaitannya dari aspek 
yang diobjektifkan oleh pihak fakulti. Ia turut dikembangkan dengan 
maklumat tambahan hasil penemuan langsung dan tidak langsung semasa 
proses pengumpulan dan analisis data. 

Buku ini terdiri daripada 10 bab dan kesemua bab mewakili 
kandungan bicara tokoh. Manakala selebihnya adalah tambahan bab 
bagi menyimpulkan dan merumuskan objektif perkongsian. Bab awal 
dimulakan dengan melihat bentuk pemikiran keamanan dalam kehidupan 
bermasyarakat di Malaysia. Seterusnya Bab 2 mengetengahkan definisi 
dan peruntukan keamanan dan kesejahteraan menurut perspektif wahyu 
dalam Islam.

Di dalam Bab 3, penulis mengajak pembaca untuk lebih kritikal 
memaknakan faham keamanan dalam kerangka Malaysia pascamerdeka. 
Ia pasti memberikan pola kefahaman yang jelas kepada pembaca. 
Kemudiannya disajikan dengan perbincangan teori perubahan sosial dan 
langkah mengurus masyarakat kepelbagaian Malaysia di dalam Bab 4 dan 
isu bagaimana mengembalikan peranan belia negara berfikiran politik 
matang di Malaysia dalam Bab 5.  

Kaedah pengurusan masyarakat kepelbagaian di Malaysia 
dibincangkan dalam Bab 7 dan disusuli dengan perbincangan peranan 
pertubuhan bukan kerajaan dalam mendukung aspirasi kesejahteraan 

komuniti dalam bab seterusnya. Penulis membawa satu kajian kes 
untuk dicernakan berkaitan pemikiran keamanan di dalam Bab 8 yang 
membincangkan isu tragedi kanjuruhan 1 Oktober 2022; isu dan SOP 
keselamatan dalam sukan bola sepak.

Dalam Bab 9 pula, perbincangan diluaskan sedikit dengan 
membincangkan fungsi keamanan dalam pemindahan ilmu dari timur ke 
barat. Seterusnya di dalam bab terakhir, perbincangan tertumpu kepada 
bagaimana usaha dan strategi yang perlu bagi mendepani pemikiran 
keamanan dan kesejahteraan di Malaysia. 
 Akhir sekali, kami ingin merakamkan setinggi-tinggi penghargaan 
ditujukan kepada pengurusan fakulti yang memberi kepercayaan kami. 
Ucapan terima kasih kepada pihak RMIC dan Pejabat Timbalan Naib 
Canselor Penyelidikan dan Inovasi serta rakan sidang penyunting dan 
Penerbit UMK.

Ateerah Abdul Razak
Nur Azuki Yusuff
Mohd Zain Mubarak 

BAB 1
PENGENALAN PEMIKIRAN KEAMANAN 
DALAM KEHIDUPAN BERMASYARAKAT

Ateerah Abdul Razak, Mohd Zain Mubarak dan Nur Azuki Yusuff

PENDAHULUAN

Bab ini akan membincangkan mengenai konsep pemikiran manusia dan 
kaitannya dengan fitrah pembangunan insan menurut perspektif agama. 
Sehubungan itu, bab ini juga akan merungkaikan bagaimana kaedah 
berfikir yang boleh menyumbang kepada kejayaan di dunia dan akhirat. 
Ini juga membawa kepada perbahasan yang seterusnya iaitu bagaimana 
pemikiran yang bersifat syumul membuahkan keamanan dan kesejahteraan 
kepada diri dan juga masyarakat. 

Konsep pemikiran merupakan elemen utama dalam membentuk 
hasil tindak-tanduk setiap manusia. Ia merupakan satu proses dinamik 
yang berkaitan dengan pemikiran manusia. Ini kerana dalam setiap aktiviti 
harian mahupun keputusan yang perlu dibuat, ia memerlukan kepada 
proses berfikir. Justeru dalam proses berfikir, sarjana Muslim bersetuju 
bahawa proses berfikir juga merupakan satu aktiviti yang berkait rapat 
dengan aktiviti spiritual. Ini juga berkait rapat dengan konsep fitrah jiwa 
manusia yang selalu aktif dalam mencari sebuah makna atau kebenaran. 
Keadaan ini menunjukkan bahawa kesinambungan konsep spiritual dan 
jiwa sangat memberi impak dalam proses berfikir.


